Sintetik sedativ maddələr, təsnifatı, brom preparatlarının farmakologiyası. Bromizm haqqında anlayış.
	Trankvilizatorların praktik istifadəyə vəsiqə qazandığı yaxın keçmişə qədər müxtəlif mənşəli nevrotik pozğunluqların müalicəsində bir qayda olaraq sedativ maddələrdən (sedatio – sakitləşmə deməkdir) çox geniş istifadə olunurdu. Hazırda daha güclü anksiolitik və sedativ təsirli müasir trankvilizatorların alınması ilə əlaqədar olaraq bu maddələrin istifadəsi bir qədər azalsa da, onlar nəinki öz praktik əhəmiyyətini ititməmiş, əksinə, ciddi arzuolunmaz əlavə effektlərinin olmaması, orqanizm tərəfindən yaxşı qəbul olunması, neyrohumoral və immun sistemlərdə əsaslı dəyişikliklər törətmədiklətinə görə, bu gün də, təbabətdə müvafiq nevroloji xəstəliklər zamanı müvəffəqiyyətlə tətbiq olunurlar. Anksiolitiklərdən (xüsusən, benzodiazepin törəmələri qrupundan) fərqli olaraq sedativ maddələrin sakitləşdirici və antifobik təsiri daha zəifdir. Əzələ relaksasiyası, ataksiya, yuxululuq, psixi və fiziki asılılıq halı törətmirlər.			Müasir təsəvvürlərə görə bu maddələr MSS-nə “tənzimləyici” təsir göstərir; baş beyində tormozlanma proseslərini gücləndirir və ya oyanma proseslərini ləngidirlər. Sedativ maddələr bilavasitə yuxunun əmələ gəlməsi prosesinə təsir göstərməsələr də, gərginlik, oyanıqlıq və s. bu kimi halları aradan qaldırdıqları və MSS-nə ümumi tormozlayıcı təsirin hesabına, təbii yuxunun baş verməsi və ümumi davametmə müddətini yaxşılaşdırırlar. Əsasən, bitki xammalından alınan bu maddələri aşağıdakı şərti qruplara bölmək olar:
1) Bromidlər											 Natrium bromid, Kalium bromid, Bromkamfora
2) Pişikotu preparatları						                Pişikotunun kök və kökümsov gövdəsinin dəmləməsi, tinktursı və qatı ekstraktı, Sakitləşdirici yığıntı, Kamfora və piçikotu damcısı, Valokormid, Valosedan, Korvalol, Valokordin
3) Şirquyruğu preparatları                                                                            Şirquyruğunun tinkturası və duru ekstraktı
4) Passiflora otu preparatları                                                                   Duru passiflora otu ekstraktı, Passit
Bromidlərin baş beyin funksiyalarına təsirinin öyrənilməsində hələ vaxtı ilə “...bromum beyində tormozlanma proseslərinə təsiri xüsusidir, onları bərpa edir və qüvvətləndirir...” deyən məşhur alim, akademik İ.P.Pavlov və onun məktəbinin böyük xidmətləri vardır. Məhz ilk dəfə eksperimentdə bromidlərin MSS-nə təsiri və bu zaman törənən effektlər İ.P.Pavlov tərəfindən daha geniş və hərtərəfli öyrənilmişdir. Bromidlərin sedativ təsir effektinin meydana çıxmasına səbəb, bu preparatların bilavasitə baş beyin qabığında gedən tormozlanma proselərini qüvvətləndirmələridir. Vaxtı ilə İ.P.Pavlovun müəyyən etdiyi kimi, bromidlərin əsas təsir effekti bilavasitə sinir sisteminin tipi və onun funksional vəziyyətindən asılıdır. Belə ki, daha güclü sinir sisteminə malik şəxslərdə müalicəvi effekt almaq üçün bu preparatların daha yüksək dozada istifadəsi tələb olunur. Məlumdur ki, nevroz və nevrozabənzər pozğunluqlar bir qayda olaraq labil sinir sistemi tipinə malik şəxslərdə müşahidə olunur. Başqa sözlə, müvafiq pozğunluqlar zamanı sinir sistemi daha mütəhərrik olur. Elə buna görə də, bromidlərin təsiri özünü daha aydın şəkildə bilavasitə nevroz və nevrozabənzər pozğunluqlar zamanı göstərir. 			Bromidlər həzm traktından yaxşı sorulur və əsasən, ekstraselülyar (xloridlər kimi) toplanırlar. Orqanizmdən böyrəklər, bağırsaq möhtəviyyatı, eləcə də tər və süd vəziləri vasitəsilə çox uzun müddətə xaric olurlar. Onların hətta qisa müddətli qəbulu zamanı belə, orqanizmdə bromun izlərinə bir neçə ay və hətta ildən sonra belə rast gəlmək olur, başqa sözlə desək, bromidlər orqanizmdə toplana və xroniki zəhərlənmə - bromizm halı törədə bilirlər. Bu zaman, xəstələrdə “qrippoz” (qripəbənzər) vəziyyət (burunun axması, konyuktivit, öskürək), yaddaşın pozulması, apatiya və ümumi tormozlanma halı, eləcə də spesifik dəri zədələnməsi (acne bromica) müşahidə olunur. Odur ki, bromidlərdən uzunmüddətli istifadə zamanı xəstələrə ciddi nəzarət etmək və bromizmin ilkin əlamətləri meydana çıxacağı təqdirdə preparatların qəbulunu dayandırmaq, lazım gələrsə, bromidlərin orqanizmdən xaric olunmasını sürətləndirmək lazımdır. Bu məqsədlə (hərgah əks göstəriş yoxdursa), orqanizmə yüksək dozada natrium xlorid (sutka ərzində 10-20 q) və buna uyğun olaraq böyük miqdarda (sutka ərzində 3-5 litrə qədər) maye yeridilməlidir. Paralel olaraq mütəmadi şəkildə bağırsaqlar təmizlənməli, ağız boşluğu yaxalanmalı və ümumi dəri səthi tez-tez yuyulmalıdır. 											Bromidlər nevrasteniya, nevrozlar, isteriya, yuxusuzluq, hipertoniya xəstəliyinin başlanğıc formaları, eləcə də epilepsiya və xoreya zamanı istifadə olunurlar. 							Bromkamfora ürək fəaliyyətini yaxşılaşdırdığı üçün ondan, həmçinin, bu məqsədlərlə də istifadə oluna bilər. Natrium bromid daxilə (yeməkdən əvvəl) və venadaxili təyin edilə bilər. Kalium bromid isə ancaq daxilə təyin olunur. Belə ki, kalium ionları ürək əzələlərinin oyanıqlıq və keçiriciliyinə iflicedici təsir göstərdiyinə görədir ki, sonuncunun venadaxili yeridilməsi yolverilməzdir. 		Praktik istifadə nöqteyi-nəzərindən sakitləşdirici dərman maddəsi kimi üstünlüyü, əksər hallarda bitki mənşəli preparatlara verirlər. İstər pişikotundan alınan müxtəlif dərman formaları, eləcə də tərkibinə bu bitkinin aktiv komponenti daxil olan digər, mürəkkəb tərkibli ofisinal dərman maddələri (valokormid, valosedan və s.), istərsə də şirquyruğu və passiflora otu preparatları təbabətdə oyanıqlıq, gərginlik, ürək-damar sistemi nevrozu, yuxusuzluq, mədə-bağırsaq traktı spazmları və s. bu kimi patologiyalar zamanı geniş tətbiq olunurlar.		

